  Бақытжан  Турдалиева 
(Қазақстан, Алматы)

САХНА  ӨНЕРІНІҢ ЕҢ БАСТЫ ҚҰРАЛЫ – СӨЗ 
Қай халықтың болмасын, оның ұлттық өмір тіршілігінде ана тілі маңызды рөл атқарады. Ендеше тіл дегеніміз – ұлт. Кез-келген ұлттың ұлт болып өмір сүруі – осы тілдің арқасында. Ұлы ақынымыз М.Жұмабаев: «Тіл әрбір адамға осындай қымбат болса, әрине ұлт үшін де қымбат. Тілсіз ұлт, тілінен айрылған ұлт дүние жасай алған емес. Ондай ұлт құрымақ. Ұлттың кеми бастауы ұлттың құри бастағанын көрсетеді. Ұлтқа тілінен қымбат нәрсе болмаққа тиісті» [1, 289]– деп ХХ ғасырдың басында-ақ айтып кеткені мәлім. Шынында да, тіл мәселесіне немқұрайлы қараған талай ұлттың тілі жойылып, тілімен қоса өзі де тарих сахнасынан өшіп кеткен. Сол себепті де, болашағын ойлаған ел барлық уақытта, тілін көзінің қарашығындай сақтап, сол тіл шарықтаса шарықтап, құлдиласа құлдилап отырған. Әсіресе, материалдық байлықты ғана басты мүдде санап, рухани құндылықтарды соңғы қатарға ысырған жаһандану үдерісінің  жойқын ағысына қарсы тұру қиынға соққан мына заманда ұлттық тілімізге қауіп төніп тұрғаны жасырын емес. Ағылшын ғалымы Дэвид Кристалдың «Тіл ажалы» деп аталатын зерттеу еңбегінде жыл сайын жер бетінен жиырма төрт тіл жойылатындығы көрсетіліпті. Бұған енжарлық  көзқарас таныту – рухсыздық. Өйткені кез-келген тілдің жойылуы әлемдік ортақ мәдени байлықтың арсеналын құрайтын бүтін бір халықтың мәдениеті, тарихы мен рухани құндылықтары көз алдымызда тіршілікпен қоштасады.
Халқымыз сөз құдіретін жете түсініп, оның астарына қатты мән берген. От тілді, орақ ауызды сөз дүлділдерінінің алдында қашанда бастарын ие білген, оларға  зор құрметпен қарап ілтифат білдірген. Содан да шығар ел аузында  сөзге байланысты мақал-мәтелдердің де көп кездесетіні: "Сөз сүйектен өтеді", "Тіл тас жарады , тас жармаса бас жарады" "Аңдамай сөйлеген ауырмай өледі",  «Тау мен тасты су бұзады, адамзатты сөз бұзады», “Топ жарып шешен сөйлеу – үлкен өнер, өз ойыңды, сөзіңді кемел айта білу де – өнер. Шешеннің сөзі – мерген, шебердің көзі – мерген, олақтың сөзі орынсыз жамау тәрізді, орынды айтылған сөз орнына қағылған шеге сияқты” – т.б. Сөйлеген сөзің даналыққа толы болса, тілің таза, әрі шұрайлы болса тыңдаушың қашанда тыңдауға құмартып жалықпаушы еді. Әсем сойлеуге баулуу, баланың тіліне, дініне, діліне деген сүйіспеншілігі бесіктегі кезінен басталады. Осы сүйіспеншілік сезімдерді сәбидің кішкентай күнінен санасына сіңіруіміз қажет. Бұрын ата-бабаларымыз ел мен жердің қадір-қасиетін ұрпақтан-ұрпаққа уағыздап, ұлан байтақ жеріне жат тұяғын тигізбей біздерге мұра етіп қалдырды ғой. Олар отансүйгіш, еңбекқор және ізгі ниетті, намысшыл ұл-қыздарды тәрбиелеуге айрықша мән берді. Қазақтың атына кір келтірмей елі мен жерінің мүддесін жеке бастың пиғылынан жоғары қоятын адам етіп баулуға күш-жігерлерін аямай жұмсады. Мұндай қасиеттер бала бойына тек тәрбиемен даритындықтан отбасының бүкіл мүшелері ат салысатын. Бүгінгі таңда кішкентай бүлдіршіндерді балабақшадан бастап төл тарихымызды білуге, ана тілімізді құрметтеуге, ұлттық салт-дәстүрлерді, әдет-ғұрыптарды қадірлеуге үйретуіміз қажет. Өз елінің тарихын жетік білмейтін балада намыс болмайды. 
Қазіргі жаһандану дәуірінде көптеген елдерде жастар қауымының едәуір бөлігі өз ұлтының тіліне, ғасырлар бойына жинақталған төл мәдениетіне терең тамыр жіберу былай тұрсын, оған ашықтан – ашық мұрын шүйіріп қарай бастады. Бірақ әр ұлттың ең басты анасы – туған тілі екенін ескерсек, өз анасының тілін, рухани мәдениетін менсінбеу мен мойындамаудыңәрі оны қазіргі ғасыр талабына сай әлемдік руханиятпен ұштастыра қарай алмаудың үлкен қасіреті болатыны баршаға жақсы мәлім. «Тіл мәдениеттің басты серіппесі мен негізгі қозғаушы күштерімен тепе-тең. Қоғам тіл мен пікірге қаншалықты бай болса, соншалықты қабырғалы әрі қайратты болып саналады. Кісі өз ана тілін неғұрлым жақсы меңгеріп, басқалармен де еркін тіл табыса білсе, соғұрлым өз болмысы мен өмірінің мәнді өтуіне алғы шарт жасай алады. Негізінен тіл адамның тіршілік пен өмірдегі оқиғаларға деген көзқарасын, біртұтас ағзаның және оның әр бөлшегінің жарасы мен мән-мағынасын қалыптастыратын ең маңызды фактор. Қай тұрғыдан алғанда да, тіл мәдени өмірімізде шешуші рөл атқарады» [2, 25]. Демек, ұлттық тілімізді дамыту, ұлттық құндылықтарды дамытуға негізделіп жүргізілсе ғана өз жемісін береді. Тіл ауызекі қарым-қатынас пен ойды жеткізудің құралы ғана емес, сонымен қатар бабалар мұрасын бүгінгі күнге, ал бүгінгі құндылықтарды болашақ ұрпаққа жеткізудің маңызды құралы болып табылады.
Асқақтата салған үн мен төкпе жырды төгілткен әнші, жырларды естіп, би-шешендердің майын тамыза сөйлеген тартыстарын тыңдап өскен актерлеріміз театр сахнасынан ғажап өнер көрсетті. Қ.Қуанышбаев, С.Қожамқұлов, Қ.Жандарбеков, Е.Өмірзақов тәрізді қарапайым халық ортасынан саф алтындай жалтырап, топты жарып шыққан өнерпаздарымыз қазақ тілінің қуатты күшін сахнадан уағыздады. Олардың үніндегі биязы саздылық, қазақ тілінің өзіне тән екпін-ырғағын айрықша жетуіне мол септігін тигізді. 
Шебер сөйлеуге машықтанған, әр  сөздің жүйесін таба білетін, астарлап сөйлеудің небір құпия сырларын жетік меңгерген ата буын актерлеріміздің шеберлігі ұлттық театрдың дамуына да өзіндік із қалдырды. Тіпті белгілі драматургіміз Ғ.Мүсірепов: «Біз сөзді, тілді Серағаң секілді, Қаллеки секілді, Елағаң секілді ағалардан үйреніп өстік» [3,19] –деді.
Ол өзінің драматургиялық шығармаларын маржандай тізілген кейіпкерлер сөзін сол өнер шеберлерінің сөз саптауына, олардың сахналық тілін ескеріп жазды. Ал, А.Әшімов: «Мен үлкен-үлкен актерлерді көріп өстім. Анау Қалағаң, Елағаң, Серағаңдардың сөйлеу мәнерлері қандай еді, шіркін! Олар сөйлегенде аузымызды ашып қалатынбыз. Содан кейін біздің халықтың өзінің сөйлеу дәстүрі бар емес пе? Актер, әсіресе қазақ актері соны ескеруі керек. Өкінішке қарай, қазір дұрыс сөйлей алмайтын, сөз астарын аша алмайтын актерлер көбейіп келеді. Соларға қарап отырып ішім ашиды. Сөздің қадірін кетіріп алсақ, сахнаның да қадірін кетіріп алмаймыз ба?»[4,197]–деп  сахна тілінің  театр өнерімен бөлінбейтін бірлікте екендігін аңғартып өткен.  Екіншіден: алғашқы актерлеріміздің әу бастан- ақ сөздің мән-мағынасына, дикция-тіл тазалығына баса назар аударып қазақ тілінің қаймағын сахнадан бұзбай  айтқанын байқау қиын емес.
Сахналық тіл – сөз қасиетін ұғу мен орындау үдерістерімен тікелей байланысты. Ол дайындықты, ой тереңдігі мен қиял жүйріктігін талап етеді.  Актердің орындауындағы таза анық сөз, ішкі әрекетке, астарлы ойға құрылады. Жоғарыда атап өткен актерлеріміздің барлығы да, ата буын актерлеріміз салып кеткен сөйлеу дәстүрінен мол тағлым алды. Сахнадағы сөз әрекетіне, кейіпкерлердің монологтарына, диалогтарына зор мән берді. Әр дыбыстың сахнадан ашық та, таза естілуін жіті қадағалады. «Алғашқы сахналық қойылымдарда негізі салмақ көбінесе сөзге түсіп, ал әрекеттің нақты өзіндік формасы анықталмай, тек сөзге ілесіп отырды. Ойналып жатқан сахналық көріністер көбінесе сөздің пластикалық иллюстрациясы тәріздес көрініп келді. Сөз бен әрекет арасындағы органикалық байланыс сахнада ұзақ жылдар аралығында қалыптасып барып бекіді» [4,52] – деген.
Сахна өнерiнiң ең басты құралы – сөз. Тебiренген iшкi толғанысыңды, асқақ сезiмiңдi сахна алаңы арқылы көрермен қауымға жеткiзер асыл аспап, алтын домбыра, құдiреттi қару – сөз. 
Сөздi меңгеру әдiсi мен тәсiлi – драма актерi, опера артисi, көркемсөз шеберi, камералық немесе эстрадалық артист үшiн аса маңызды. 
Әр сөз, әр сөйлем шындықты ғана жеткізу емес, сол сөзде кейiпкердiң мiнезiн ашып, әр адамның сөзi өзiн танытуы да шарт. Ол үшiн актер жазушының шығармасын тыңдаушы жұртшылыққа бейнелi, айқын да анық, әсерлi жеткiзе алғанға дейiн ол мәтiнмен талмай жұмыс iстеуi қажет. Ол автордың айтпақ ойын, идеясын жете түсiнiп, терең сезiнуге тиiс. Жанымен ұғынып, болмысын тануға, сөз астарын түсiнуге мiндеттi. «Жер астында жатқанды – қазбай қарап  тіл табар» дегендей  астарлы сөздің қоймасын  ашып, көрермен көңілінен шықса, сонда ғана көрермен өзiн ұмытып, сахнадағы өмiрмен бiрге тыныстап, бiте қайнасады. Атақты К.С.Станиславскийдің өзі: «Мен театрға сөз астарын тыңдау үшін келемін», деген. Өйткені көрермен сахнадан рухани нәр, қуат ала алады. Бұл, сөз жоқ, үлкен шеберлiктi, уақытты және асқан шыдамдылықты талап етедi. Сол аға буынды көріп өскен көгілдір экранныңеркесі Әнуар Байжанбаев ағамыз бен қазақ радиосынан Сауық Жақан апайымыздың да әсем дауысын айта кеткеніміз жөн болар. Тележүргізушілер, дикторлар олар ұлт тәрбелеушілер өйткені жазушы суреттеген әдемілік сұлулық ол тек адам бойындағы мінез-құлық пен сырт бейнесінде ғана болмайды – ол үн сұлулығы, дауыстың бояуы мен әуені, әрі мен ырғағы, дірілі. Дауыс арқылы көрерменге  әсер етіп, тыңдаушыларына сөз арқылы эстетикалық әсер ететінін естен шығармаулары керек. Кезінде Д.Досжанов «...Сауық мәнерлеп оқудың шын дүлділі, қазақ сөзінің тайпалған жорғасы» [5,3]– деген. 
Ауызекі сөйлеу кезінде тіл тазалығына ерекше көңіл бөлінеді.Орфоэпиялық тіл заңдылықтары тек таза дикция болғанда ғана тыңдаушысына жетеді. "Дикция" деп отырғанымыздың астында дауысты және дауыссыз дыбыстардың таза,анық айтылуы. Егер дыбыстар анық шықпаса онда мәнерлі сөздің шығуы да мүмкін емес. Дыбыс дұрыс айтылмаса сөз құлаққа басқаша естіледі де фраза,айтылар ойдың да мағынасы өзгеріп  кетеді. Күнделікті өмірде жаңылтпаш айтқандай тез сөйлеулер сөздердің кетіліп, мұжылып шығуына әкеліп соғады дыбыстарымыз мүгедекке айналады. Әсіресе ол микрофонмен сөйлегенде анық естіледі. Теледидардан әңгіме, очерк, новелла, табиғатты суреттеуді оқу бір бөлек болса, өлең,жыр, толғау, поэма оқу бір бөлек, саяси хабарлар, ауа-райы, жаңалықтар оқу бір бөлек әр қайсысы өзіне тән мақамды қажет етеді.Оқыған диктордың үнінен шығармашылық та, рухани да лаззат алып рахатқа бөленесің өйткені, әр бір оқылғанған шығармадағы кейіпкердің ішкі жан дүниесіне терең бойлап, бірде қуанса, бірде егіледі, бірде толғақты ойды ортаға салса, бірде ой бөлісіп толғантады.Осындай сәттерді дауыс ырғағымен жеткізе білу тек қас шебердің ғана қолынан келеді. Әр хабардың өзінің ерекшеліктері бар айталық лирикалық хабарлар мен саяси хабардың айырмасы екі түрлі. Әр түрлі көңіл-күйге байланысты қыр-сырға толы шығармаларды оқудамәтіннің көркемдігі мен әрін кемітпей шынайы оқу, соған сай дауыс ырғағын тауып, үннің мың түрге боялып, құбылып оқылуы бұл кез келгеннің қолынан келе бермейді. Эфирден айтылған әр бір дыбыс, әр бір сөз, үтір нүктесіне дейін елеп-ескеріледі.Теле-радиода көптеген жылдар бойы еңбек сіңірген диктор аға-апаларымыз жас буынға да эфирден оқу, экраннан талғаммен сөйлеу өнерінің сан қилы түрін үйретуден жалықпады.	
Қазақ театрының сахнасындағы тіл мәселесі актерлік шеберлікпен қатар алынып үнемі театр қайраткерлерінің басты назарында ұсталып отырған. Егер театр өнеріне қатысты жазылған ғылыми зерттеулерді мұқият қарасақ үнемі тіл мәселесі қызу айтыс тудырғанын байқаймыз. Көрнекті театр сыншылары Қ.Қуандықов, Б.Құндақбаев, Ә.Сығай, әйгілі режиссерлер А.Тоқпанов, Б.Омаров, Р.Сейтметов т.б. театрға қатысты өзекті мәселелерді көтерген кезде актерлерді тілді игеру жайын да қоса қамтып отырған. А.Тоқпанов: «Актердің бірінші құралы дауыс. Үн құбылысы арқылы неше түрлі жан толқынын сезіну қасиеттерін білдіреді. Екінші құралы – психологиялық әсері, әрекеті. Үшінші құралы – пластикалық әсері» [6, 62] – деп алдыңғы кезекке актердің тілін қойған. Осыдан-ақ сахнадан толыққанды бейне жасаудың бір кілті үнемі тілмен байланысып жататынын аңғарамыз.   
Актерлердің тіл техникасы театр сахнасының төрінен естілетін айшықты сөз арқылы ғана актер өзінің серіктесі мен көрерменге әсер ете алады. Спектакльдің идеялық мазмұны мен оның мақсаты, әрекет арқауы, рөлдің  көкейкесті мақсатының барлығы да әрекетті сөз арқылы ашылады. К.С.Станиславский жүйесінде сахналық сөздің дыбысталуы ерекше рөл атқарады. Ол сахналық сөзді сөз әрекеті деп анықтады. Осы орайда М.Байсеркеновтың: «Сахна өнерінің ең басты құралы – сөз. Онсыз әдебиет те, драматургия да, қарым-қатынас та болмақ емес» [7, 248] – деген ойын одан әрі қарай өрбітетін болсақ сөз тек адамдар арасындағы қарым-қатынас құралы ғана емес, ойды жеткізудің таптырмайтын аспабы екенін ұғамыз. К.С.Станиславский: «Актер сахна алаңында сөздің небір нәзік иірімдері мен сазды сиқырын іштей терең сезіне тұра, сол іңкәрлік пен ынтызарлығын «қақтаған күмістей етіп» әсем сөз өрнектері арқылы айшықтап жеткізіп бере алмауы, сөйлеу техникасының нашарлығында» [8,397] –деп көрсеткен. Олай болса сөз тазалығын, сөз айқындылығын ұштайтын басты құрал – дикцияның құпия сырларын меңгеру әр актерге үлкен сын .

